
Tillaga borgarfulltrúa Sjálfstæðisflokksins, Viðreisnar og Framsóknarflokksins um 

aukið gagnsæi í framsetningu leikskólagjalda 

 
Lagt er til að borgarstjórn samþykki að gerðar verði breytingar á framsetningu reikninga 
Reykjavíkurborgar vegna leikskóladvalar þannig að upplýsingar um 
meðalrekstrarkostnað á barn og reiknað framlag Reykjavíkurborgar til þjónustunnar verði 
birtar samhliða gjöldum foreldra og afsláttum. Skóla- og frístundasviði er falið að útfæra 
og innleiða breytinguna í samstarfi við fjármála- og áhættustýringarsvið. Útfærsla og 
tímasett innleiðingaráætlun verði lögð fyrir leikskóla- og daggæsluráð eigi síðar en 31. 
janúar 2027. 
 

Greinargerð 

Leikskólinn er fyrsta menntastigið og þar er lagður grunnur að áframhaldandi námi og 
þroska barna. Í daglegu starfi fara saman menntun, uppeldi og umönnun, þar sem 
fagmennska og framlag starfsfólks skipta sköpum. Fjármögnun leikskólastarfs er 
fjárfesting í börnum og framtíð þeirra. Mikilvægt er að umfang og verðmæti þess starfs 
sé sýnilegt foreldrum, starfsfólki og öðrum íbúum borgarinnar. 
 

Á reikningum vegna leikskóladvalar er nú tilgreint námsgjald, fæðisgjöld, bleyjugjald og 
þeir afslættir sem foreldrar eiga rétt á. Reikningarnir sýna því greiðsluþátttöku foreldra 
en ekki kostnað þjónustunnar eða þann hluta hans sem greiddur er úr borgarsjóði. 
Greiðsluþátttaka foreldra ein og sér segir ekki alla söguna um þá mikilvægu þjónustu 
sem fjölskyldur fá og þá fjármuni sem varið er til hennar. Samkvæmt kostnaðaráætlun 
fyrir árið 2027, sem byggir á fjárhagslíkaninu Snorra, er áætlaður meðalkostnaður á hvert 
leikskólabarn í Reykjavík 4.965.601 króna á ári. Greiðsluþátttaka foreldra nemur að 
meðaltali 6,3% af þeim kostnaði en Reykjavíkurborg stendur undir 93,7% kostnaðar. 
 

Gagnsæi um kostnað og fjármögnun er eðlilegur hluti af upplýsingagjöf um þjónustu, 
hvort sem hún er veitt af opinberum aðilum eða einkaaðilum. Með því að birta þessar 
upplýsingar á reikningum foreldra er markmiðið að veita þeim skýrari mynd af virði 
þjónustunnar og gera framlag borgarinnar sýnilegra. Jafnframt er leitast við að efla 
skilning á umfangi leikskólastarfs og auka viðurkenningu á því mikilvæga starfi sem 
starfsfólk leikskólanna sinnir á hverjum degi. Verðmæti leikskólastarfs verða ekki mæld 
í krónum einum, en upplýsingar um fjármögnun þess eru mikilvægur hluti af 
heildarmyndinni. 
 

Við útfærslu verði byggt á gögnum skóla- og frístundasviðs og fjármála- og 
áhættustýringarsviðs um heildarrekstrarkostnað leikskóla, áður en tekjur eru dregnar frá, 
deilt með fjölda leikskólabarna. Árlegum meðalkostnaði verði dreift á ellefu 
greiðslumánuði og niðurgreiðsla borgarinnar reiknuð sem mismunur þess kostnaðar og 
greiðslu foreldra eftir afslætti. Skýrt komi fram að um meðaltal sé að ræða, óháð 
dvalartíma, aldri eða stuðningsþörf einstakra barna, og forsendur útreikninga verði 
aðgengilegar. 
 

Skóla- og frístundasvið og fjármála- og áhættustýringarsvið meti hvaða breytingar þarf 
að gera á reikningagerðinni og hvort hægt sé að framkvæma þær í núverandi kerfum. Í 



 

 

 

innleiðingaráætlun komi fram áætlaður kostnaður við breytingarnar og hvenær fyrstu 
reikningar með breyttri framsetningu verði gefnir út. 
 

Upplýsingar um meðalrekstrarkostnað og niðurgreiðslu borgarinnar verði skýrt 

aðgreindar frá þeirri fjárhæð sem foreldrar eiga að greiða. Breytt framsetning verði kynnt 

foreldrum, stjórnendum og starfsfólki leikskóla. 

 

 

 


